				МЕНІҢ ЕҢБЕК ЖОЛЫМ (ЭССЕ)
Менің өмірдегі бақытым – жүрек қалауымен ұстаз болуым. Бұл сөзді мен жай ғана айта салмаймын, өйткені, бұлай айтуым – маған үлкен жауапкершілік жүктейді. Ұстаз болу – жай ғана мамандық емес. Ол – адам бағдарын жасаушы. Егер де қоғамға бейім, білім нәрімен терең сусындаған, тәрбиелі де ізгі жүректі тұлға болып өмірге үлкен мақсаттар қойып, талапшылдықпен, мақсаткерлікпен алға аттатсам – бұл менің өмірімнің ең шынайы әрі ғажайып мәні. Өйткені, мен - ұстазбын, келешек ұрпақтың сәулетшісімін. Мен мұны мақтаныш сезіммен айта аламын. Менің шәкірттерім егемен елдің, Тәуелсіз Қазақстанның толыққанды азаматы болып шықса, одан артық менде қайдан арман болсын. 
Міне, осындайда «Ұстаз - ұлық емес ұлы қызмет» деген Бауыржан Момышұлының керемет дана сөзін әрқашан есіме аламын.
[bookmark: _GoBack]Ұстаздық атты ұлы шыңға көтерілу үшін өмір бойы оқисың. Өзің шын мәніндегі үлкен оқушы болғанда ғана кемел ұстаздыққа қол жеткізе аласың деп білемін. Бұл менің ұзақ жылдар ұстаздық еткен қызметімнің алтын арқауы, бәйтеректей биік діңгегі.Ұстаз ретінде мен тек қана жалаң білім беріп қоюмен шектеліп қалмауға барынша тырысамын. Ешбір сәтте есімнен ұлы ғұламамыз Әбу Насыр Әл - Фарабидің «Адамға ең бірінші білім емес, тәрбие беру керек, тәрбиесіз берілген білім – адамзаттың қас жауы» деген ұлағатты сөзі шыққан емес. Басты өмірлік кәсіби ұстанымым ретінде мақсатымды алтын қазыққа байлап келемін.Қазіргі білім саласында ұстазға артылар сенім мен жауапкершілік өте салмақты.  Осы салмақты саланың салмағын біле тұра, жүрек қалауыммен  «Ұстаз» деген атқа ие болып,  жас ұрпаққа білім үйрету мақсатында  педагог мамандығын таңдадым.  Қазір өз таңдауыма ризамын, шәкірт көзіндегі ұшқынды көргенде, таңдаудан қателеспегеніме іштей қуанамын. Жаңа ғасырға білімді, ұлттық сана-сезімі оянған мәдениетті азаматтар тәрбиелеуде аянбай еңбектене білетін ізденімпаз болу – басты міндетім. Жаңашыл ұстаз болу – заман талабы.  Осы талаптарға әр уақытта сай болу үшін үнемі оқып, ізденіп, шығармашылықпен айналысамын. Сол себептен де өзімді жаңашылдыққа жаны құмар ұстазбын деп айта аламын. Себебі, теориялық білімімді тәжірибе жүзінде іске  асырып, оқушы үшін бойымдағы барымды беріп, барлық білімді жібермей, шәкірттерімді өздігінен білім алуға жетелеуге  ықпал етемін. Сонымен қатар заман талабына сай ұстаз бейнесі педагогикалық үрдісте жүйелі жұмыс жүргізе алатын, педагогикалық өзгерістерге тез төселетін, жаңаша ойлау жүйесін меңгере алатын, инновациялық білімді дамытатын, жаңа идеялар мен жаңалықтарды өмірге әкелетін, оқушылармен ортақ тіл табыса алатын, білімді, іскер, шебер болу сынды қасиеттерімен  ерекшеленеді.Әр сабағымда жаңа технологияларды қолданып,  оқушылардың  үнемі ізденісте, шығармашылықпен жұмыс жүргізуін қолдап отырамын. Алдыма қойған мақсатым анық, әрі нақты болғандықтан, өз жұмысыма бар ынтамды салып, күнделікті сабағыма жүйелі дайындаламын. Әрине, ұстаз жемісі аяулы шәкірттерінің түрлі деңгейлік байқауларда жүлделі орындарға ие болуларымен өлшенеді. Шәкірттерімнің де жетістіктері – бір төбе. Жеткен жетістіктерім менің шығармашылығымды үнемі шыңдап, маған қанат бітіріп отырады. Шәкірттерімнің алғысына бөленіп, бар білімімді меңгерте білсем бұл менің ұстаздық сенімімнің ақталғандығы деп білемін.Бұл мамандық адамнан аса жоғары білімді ғана емес, рухани күш пен табандылықтыжәне  батылдықты даталапетеді.Менің түйгенім, біріншіден ұстаз міндеті өз пәнін шәкірттеріне жақсы үйретуден де тереңіректе жатыр. Алдымыздағы әрбір жеке тұлға қайталанбас бір ғажайып әлем десек, сол зерттелмеген таза құпияға терең үңіліп, баланың басқаға ұқсамайтын ерекше қасиеттерін тану, оның жүрегіне, жан дүниесіне жол таба білу – біздердің, ұстаздардың бұлжытпас борышымыз.
Екіншіден, ең бастысы, мұғалім шын мәнінде баланы жан тәнімен беріле сүюі керек деп білем. Алдымен рухани қуат беруіміз керек. Мейірімділік, шыдамдылық, кешірейе білу, баламен тең жағдайда сырласу, оның мүмкіндіктеріне сену, ойын әрқашан құлақ қоя тыңдау тәрізді қасиеттері арқылы ғана мұғалім өз мәртебесін көтере алады.Үшіншіден, балаға үнемі қолдау көрсету – үлкен мәнді мәдениетті ізгі ұстаным. Оның астарында не бір қағидалар бар: баланы жақсы көру, оның адами өмір сүру ортасын шама жеткенше ұйымдастыру, баланың бойынан өзінің балалық шағын зерделі көзбен көру.Төртіншіден, мұғалім әр оқушының мінез - құлқын, көз қарасын, талғамы мен әдет дағдыларын зерделеп, әр баланың өз шамасына сай дамуын қамтамасыз ететін тәрбие сағаттарына бейімдеу қажет. Бұл сағаттар – ғибратты да әсерлі болуы тиіс - ақ.
Мамандығымнан бөлек өмірде де ұстазбын. Балама бағыт сілтер, қызыма иба мен инабат сіңірер ана-ұстазбын. Жарыма қандай жағдай болмасын, жақсылыққа жол сілтер ұстазбын. Шәкіртке білім мен тәртіпті ту етер ұстазбын. Өзіме тұлға ретінде қарауға баға беретін жеке ұстазбын.Адам тәрбиелеу – ұлы міндет. Болашақпен бағытталып, келешекпен кемелденетін ұрпақты тәрбиелеу – жауапты жұмыс. Негізгі құрал – сабақ. Басты міндет – білім беру. Қалыптасқан қағида – қарым-қатынас орнату. Мен - Ұстазбын.  Ұлы қызметтің даңғылында адалдықтан аттамауым керек. Осыны мәңгі есте сақтауым керек.

